
Indurayarajna Kritam Balakrishna Stotram

ಇಂದುರಾಯರಾಜ್ಞಾ ಕೃತಂ ಬಾಲಕೃಷ್ಣಸ್ತೋತ್ರಂ

ವಿವಾಹವಿಧಿನಾ ತತ್ರೋತ್ಸವಃ ಸಮ್ಯಗ್ವ್ಯಜಾಯತ .

ರಾಜಾ ದದರ್ಶ ಕೃಪಯಾ ಜಾಮಾತಾರಂ ಚತುರ್ಭುಜಂ ..೧೯..

ಶಂಖಚಕ್ರಗದಾಪದ್ಮಧಾರಿಣಂ ಕರುಣಾಮುಖಂ .

ತುಷ್ಟಾವ ಪರಯಾ ಪ್ರೀತ್ಯಾ ಪರ್ವತಸ್ಥೋಽಪ್ಯಪರ್ವಕಂ ..೨೦..

ಅವಿದ್ಯಾಪರ್ವಶೂನ್ಯಸ್ತ್ವಂ ಮಾಯಾಗುಣವಿವರ್ಜಿತಃ .
ಪಾಹಿ ಸಂಘಾತಧರ್ಮೇಭ್ಯೋ ನಯ ಧಾಮಾಽಕ್ಷರಂ ತವ ..೨೧..

ಅನಾದ್ಯಂತಃ ಪರಬ್ರಹ್ಮ ಬಾಲಕೃಷ್ಣೋ ನರಾಯಣಃ .
ಹರಿಕೃಷ್ಣೋ ಭವಾನಾಸ್ತೇ ನರೋ ನಾರಾಯಣೋ ಭವಾನ್ ..೨೨..

ಋಷಯಃ ಪಿತರಃ ಸಿದ್ಧಾ ದೇವಾ ಗಂಧರ್ವದಾನವಾಃ .
ಪನ್ನಗಾ ರಾಕ್ಷಸಾ ಯಕ್ಷಾಯಂ ನ ಜಾನಂತಿ ತತ್ತ್ವತಃ ..೨೩..

ಯೋಗಿನಃ ಸಾಧವಃ ಸತ್ಯೋ ಜ್ಞಾನಿನಸ್ತಾಪಸೇಶ್ವರಾಃ .
ಯಂ ನ ಜಾನಂತಿ ದೇವೇಶಂ ಕುತೋಽಯಂ ಭಗವಾನಿತಿ ..೨೪..

ತಸ್ಮೈ ಮೇ ನಮ ಇತ್ಯಸ್ತು ಪಾಹಿ ಸಂಸಾರಸಾಗರಾತ್ .

ಯಸ್ಮಿನ್ ಜನಿಃ ಪುಷಾ ನಷ್ಟಿರ್ಭೂತಾನಾಂ ತೇ ನಮೋ ನಮಃ ..೨೫..

ವಿಶ್ವಾತ್ಮನ್ ವಿಶ್ವಕರ್ಮಾತ್ಮನ್ ವಿಶ್ವಕರ್ಮೇಕ್ಷಣಾದಿಮನ್ .

ಕರ್ಮಣಾಮಪಿ ನೈಷ್ಕರ್ಮ್ಯಂ ದಧಁಸ್ತ್ವಂ ಪಾಹಿ ಸಾಗರಾತ್ ..೨೬..

ಸಹಸ್ರಕಿರಣಂ ವಿಷ್ಣುಂ ಸರ್ವತಶ್ಚಕ್ಷುಷಂ ಪ್ರಭುಂ .

ಅನಂತಕರಪಾದಾದ್ಯಂ ನಮಾಮಿ ಪರಮೇಶ್ವರಂ ..೨೭..

ಅಣುಷ್ವಣುಂ ಮಹಾಂತಂ ಚ ಮಹತ್ಸ್ವಪಿ ಧ್ರುವಂ ಹರಿಂ .

ಗರಿಷ್ಠಂ ಶ್ರೇಷ್ಠಮತ್ಯೂರ್ಧ್ವಂ ತ್ವಾಂ ನಮಾಮಿ ಪರೇಶ್ವರಂ ..೨೮..

ಅತಿಭೂತಾದಿಕರ್ಮಾಣಂ ಬುದ್ಧೀಂದ್ರಿಯಾದ್ಯಗೋಚರಂ .

ಪುರಾಣಪುರುಷಂ ಬ್ರಹ್ಮ ತ್ವಾಂ ನಮಾಮಿ ಪರೇಶ್ವರಂ ..೨೯..

ಜಗತ್ಕೋಶಂ ಚಾತ್ಮಯೋನಿಂ ಸನಾತನಂ ಜಗತ್ಪತಿಂ .

ಸರ್ವಪತಿಂ ಹಿರಣ್ವರ್ಣಂ ತ್ವಾಂ ನಮಾಮಿ ಪರೇಶ್ವರಂ ..೩೦..

ತಪತೇ ಶೀತಲಾಯಾಽಪಿ ಪ್ರಕಾಶಾಯ ಚ ತೇ ನಮಃ .
ಸ್ವರಾಯ ಸಾರ್ಥತತ್ತ್ವಾಯ ಗೀತಿರೂಪಾಯ ತೇ ನಮಃ ..೩೧..

ಇಂದುರಾಯರಾಜ್ಞಾ ಕೃತಂ ಬಾಲಕೃಷ್ಣಸ್ತೋತ್ರಂ

ತ್ವಮೋಂಕಾರೋಽವತಾರಸ್ತ್ವಂ ವ್ಯೂಹಸ್ತ್ವಂ ತ್ವಂ ಚತುರ್ಭುಜಃ .
ಭೂಮಾ ತ್ವಂ ಚ ಮಹಾವಿಷ್ಣುರ್ವಿರಾಟ್ ತ್ವಂ ಕಮಲಾಶಯಃ ..೩೨..

ತ್ವಂ ಕ್ರಿಯಾ ಕರಣಂ ಕರ್ತಾ ಕರ್ಮ ತ್ವಂ ಕಾರಕಸ್ತಥಾ .

ದ್ರಷ್ಟಾ ಸಾಕ್ಷೀ ಮಹಾಕಾಲಃ ಕವಲಸ್ತ್ವಂ ಚ ತೇ ನಮಃ ..೩೩..

ಸರ್ವರೂಪಾಯ ಶಾಂತಾಯ ಕಾಂಭರೇಯಾಯ ತೇ ನಮಃ .
ಬಾಲಕೃಷ್ಣಾಯ ಕೃಷ್ಣಾಯ ಗೋಪಾಲಜಾಯ ತೇ ನಮಃ ..೩೪..

ಸರ್ವಪಾಪಪ್ರಶಾಂತಾಯ ಸರ್ವದುಃಖಹರಾಯ ಚ .

ಆತ್ಮಪಾಥೇಯರೂಪಾಯ ಸರ್ವಾಂತರ್ಯಾಮಿಣೇ ನಮಃ ..೩೫..

ಗೃಹಂ ಮೇ ಪಾವನಂ ಕೃಷ್ಣವಲ್ಲಭಸ್ವಾಮಿನಾ ಕೃತಂ .

ನಿಮಗ್ನಂ ಚ ಕುಟುಂಬಂ ಮೇ ತ್ವಯೋದ್ಧೃತಂ ಪ್ರಗೃಹ್ಯ ಮಾಂ ..೩೬..

ನಮಸ್ತೇ ಸರ್ವಲೋಕೇಷು ಸರ್ವಾತ್ಮಸು ಚ ತೇ ನಮಃ .
ಬಾಲಕೃಷ್ಣ ಮಹಾಕೃಷ್ಣ ಕೃಷ್ಣೇಶ್ವರ ನಮೋಽಸ್ತು ತೇ ..೩೭..

ಇತ್ಯುಕ್ತ್ವಾ ರಾಧಿಕೇ ರಾಜಾ ಚೇಂದುರಾಯೋ ನಮೋಽಕರೋತ್ .

ಇತಿ ಶ್ರೀಲಕ್ಷ್ಮೀನಾರಾಯಣೀಯಸಂಹಿತಾ . ಖಂಡ ೨. ಅಧ್ಯಾಯ ೧೮೯-

ಅಧ್ಯಾಯಾಂತರ್ಗತಂ
ಇಂದುರಾಯರಾಜ್ಞಾ ಕೃತಂ ಬಾಲಕೃಷ್ಣಸ್ತೋತ್ರಂ ಸಂಪೂರ್ಣಂ .

ಲಕ್ಷ್ಮೀನಾರಾಯಣೀಯಸಂಹಿತಾ .ಖಂಡ ೨.ಅಧ್ಯಾಯ ೧೮೯/೧೯-೩೭..

